
Stendur einki til hjá prinsi
Heindrikur prinsur hevur ligið á Ríkissjúkrahúsinum 
seinastu vikurnar. Fríggjadagin boðaði kongshúsið 

frá, at heilsustøðan hjá honum var 
munandi versnað. Um vikuskiftið 

hevur familja – eisini systkin 
hansara, vitjað hann.

Kæra um hanar sum gala
Fleiri fráboðanir og kærur eru um flogfenaðhald í Havn. 
Flestu fráboðanir um flogfenaðhald eru um larm frá 
hanum, ið gala. Men eisini eru fráboðanir um fugl og 
rottu sum kemur til, har sum ov nógvur matur verður 
lagdur út til hønurnar og girðingin ikki er nøktandi. Øll, 
ið fáa sær flogfenað, skulu boða kommununi frá.

Galladøgurði gav 
260.000 krónur

Team Rynkeby Før­
oyar fekk 259.715 kr 
burtur úr Galladøg­
urðanum, sum hevur 
verið leygarkvøldið.

Tað er greitt, nú Hotel 
Føroyar hevur handað 
kekk við innkomna pen­
inginum.

Galladøgurðin var 
skipaður sum innsavn­
andi tiltak, til frama 

fyri børn við lívshætt­
isligum sjúkum. Øll sum 
hava hjálpt til, latið rá­
vørur og tilfar, fram­
ført og annars gjørt tað 
møguligr at halda galla­
døgurðan, hava gjørt tað 
ókeypis. Á henda hátt 
fer allur peningurin, 
sum er innkomin, til 
børnini við lívshættis­
ligum sjúkum og familj­
ur teirra.

Annika vitjar Ísrael

Annika Olsen, borgar­
stjóri í Havn, fór í gjár 
til Ísraels á borgar­
stjóraráðstevnu saman 
við borgarstjórum úr 40 
øðrum londum.

Tað eru fyrrverandi 
sendimaðurin hjá Ís­
rael í Danmark, Barukh 
Binah, og varauttanrík­
isráðharri Ísraels, Tzipi 
Hotovely, sum hava boð­
ið henni hagar. Barukh 
Binah vitjaði í Føroyum 
í summar, har hann 
hitti Anniku Olsen og 
persónliga beyð henni 
á ráðstevnuna, skrivar 
Tórshavnar kommuna.

Borgarstjórin í Jeru­
salem, Nir Barkat, setti 
ráðstevnuna í Jerusa­
lem í gjárkvøldið, og 

í setanarrøðuni legði 
hann dent á stóra týdn­
ingin, Jerusalem hevur 
í heimshøpi og í heims­
søguni.

Annika Olsen heldur 
ráðstevnuna vera eitt 
spennandi høvið at 
knýta nýggj bond við 
býir í øðrum londum.

– Eg síggi hesa ráð­
stevnuna, og møguleik­
an at knýta sambond 
við aðrar býir, sum 
ein lið í royndunum at 
menna Havnina sum 
ein altjóða bý í kapping 
við aðrar høvuðsstaðir 
úti í heimi, umframt at 
menna Havnina á tøkn­
iliga økinum og finna 
innovativar loysnir á 

Victor og Regin fimm 
ár í Starabúrinum
Leygarkvøldssendingin í lokala útvarpinum í Klaksvík er vorðin eitt hitt

Leygarkvøldið vóru  fimm 
ár síðani, at lokala útvarpið 
í Klaksvík, Starabúrið, sendi 
fyrstu ferð. Tað varð fagnað 
við fimm ára føðingardags­
sending.

Konseptið er sera einfalt, og 
tað líkar lurtarunum. Umframt 
á FM 98,7 í Klaksvík ber tað til 
at lurta á stream.fo, og tað er 
ein rúgva, sum lurtar. Bæði 
kring landið og uttanlands.

Victor Dánjalsson tók stig 
til Starabúrið, og aftrat sær 
hevur hann Regin Olsen. Vict­
or arbeiðir hjá KBI, og Regin er 
maskinmeistari á sjúkrahúsi­
num. Teir hava ongan lærdóm 
innan útvarp og miðlar, og tað 
fjala teir ikki. Talan er um ama­
tørútvarp, og tað profilera teir 
seg við.

Professionelli maðurin 
er teknikarin Johnny Olsen, 
sum syrgir fyri, at tað riggar at 
senda. Hann er annars kendur 
frá Kringvarpi Føroya.

– Fyri tað mesta spæla 
vit tónleik, og ofta eru tað 
lurtaraynski, sum vit senda. 
Sambandið við lurtararnar 
hava vit á facebook, umvegis 

sms og á heimasíðuni stream.
fo, og tað riggar fínt. Vit fáa so 
nógv lurtaraynski, at tað ber 
ikki til at fáa tey øll í luftina, 
sigur Victor Dánjalsson.

Viðhvørt eru gestir í lítlu 
útvarpsstovuni, har tað bara 
er pláss fyri vertunum, sum 
bæði eru teknikarar og vertir, 
og einum og í mesta lagi tveim­
um gestum.

– Søgan hjá gestunum er 
teirra lív og tað, sum tey hava 
upplivað. Viðhvørt tosa vit um­
vegis telefonina við lurtarar. 
Serliga áhugavert er tað, tá ið 
vit fáa samband við klaksvík­

ingar, sum búgva aðrastaðni 
í verðini, og sum vit minn­
ast, men sum sjáldan ella ikki 
nógvu tey seinastu árini hava 
verið at sæð her í Klaksvík, 
sigur Victor Dánjalsson.

Útvarpsstovan er heima hjá 
Victori og konuni, Gunnleyg. 
Hon syrgir hvørt leygarkvøld 
fyri, at tað er hugni við kaffi 
og køkum á skránni.

Tá ið fimm ára føðingardag­
urin varð feiraður, var studio 
rigga til inni í stovuni.

Tá var nógv fólk inni á 
gólvinum. Stórt lið av har­
monikuspælarum, guitar­

spælarum og ein á tangentum 
vitjaðu, og á facebook vóru 
myndir, so tað bar til at síggja, 
hvussu tey hugnaðu sær, sum 
í útvarpinum hoyrdust spæla 
og syngja.

– Vit gera hetta av áhuga 
og fyri at uppmuntra. Vit 
kenna okkum at eiga nógvar 
lurtarar, og tað er løn í sær 
sjálvum, at teir eru við til at 
gera sendingina, sigur Victor 
Dánjalsson.

Sendingin er hvørt leygar­
kvøld frá klokkan 20. Hvussu 
leingi tað verður hildið á 
valdast, hvussu leingi tað eru 
lurtarar, sum hanga í. Tað plaga 
teir at gera, inntil klokkan er 
farin væl út um midnátt.

– Í ljósastu tíðini halda vit 
summarfrí. Umframt leygar­
kvøld so er tað viðhvørt, at eg 
onkur kvøld spæli tónleik eina 
løtu. Tað verður lýst á face­
book, og eg veit, at tað bein­
anvegin eru lurtarar, sum bíta 
á, sigur Victor Dánjalsson.

– Vit gera hetta av áhuga og fyri at uppmuntra. Vit kenna okkum at eiga nógvar lurtarar, og tað 
er løn í sær sjálvum, at teir eru við til at gera sendingina, sigur Victor Dánjalsson

Annika Olsen saman við borgarstjóranum í 
Jerusalem, Nir Barkat, sum var kunnugur við, at 
Ísraelska tjóðin eigur nógvar vinir í Føroyum

Útvarpsvertirnir Regin 
Olsen og Victor Dánjalsson


